
Abstrak

Ang pag-aaral na ito ay nakatuon sa pagtukoy ng kabisaan ng paggamit ng
“Pinatnubayang Pagbasa - Pinatnubayang Pag-iisip" o Directed Reading Thinking
Activity (DR-TA) na estratehiya sa pagtuturo ng pagbasa sa mga mag-aaral na nasa
Ikaanim na Baitang ng pampublikong elementarya ng Taong-Panuruan 2023-2024. Ang
pre-experimental na disenyo ng pananaliksik ay ginamitan ng pretest-posttest na
disenyo ng pag-aaral. Ang mga kalahok sa pag-aaral na ito ay binubuo ng isang
seksyon ng mga mag-aaral na nasa ikaanim na Baitang sa asignaturang Filipino. Ang
datos ay kinalap sa pamamagitan ng pagsusulit para sa pretest at posttest na ginawa ng
mga mananaliksik at sumailalaim sa balidasyon at reliability. Ginamit ang Mean,
Standard Deviation, at Wilcoxon Signed-Rank Test bilang mga istadistikang kagamitan.
Lumabas sa pag-aaral na nasa katamtamang lebel ng pag pag-unawa sa pagbasa ang
mga mag-aaral na nalantad sa tradisyunal na pamamaraan bago ginamit ang DR-TA.
Pagkatapos ng pagkakalantad sa pamamaraang DR-TA, ang mga mag-aaral ay may
mataas na lebel ng pag-unawa sa pagbasa. Dagdag pa rito, nasuri sa pag-aaral na
mayroong makabuluhang pagkakaiba sa lebel ng pag-unawa sa pagbasa ng mga mag-
aaral bago at pagkatapos gamitin ang DR-TA na interbensyon. Ang resulta ay
nagpapakita na ang paggamit ng DR-TA bilang pamamaraan sa pagpapaunlad ng lebel
ng pag-unawa sa pagbasa ng mga mag-aaral ay epektibo.

